IV Umhverfisþing 


Sjálfbær =Að bera ábyrgð á sjálfum sér?


Þegar ég heyrði fyrst getið um sjálfbæra þróun taldi ég víst að það væri fyrirbæri sem kæmi mér harla lítið við.  Ég reyndi að þó skilja orðið sjálft og var alveg klár á því hvað þróun þýðir en sjálfbær vafðist dálítið fyrir mér. Þá hætti ég bara að hugsa um það, fullviss um að þetta væri eitthvað, sem fólkið í útlöndum eða í versta falli fyrir sunnan ætti að fara eftir.  Þegar ég komst svo að því að samþykktirnar frá Ríó og Jóhannesarborg áttu líka við um mig fór mér sannarlega ekki að lítast á blikuna.  En eins og alltaf þegar ég lendi í því að grufla í því sem ég skil ekki, greip ég til minnar heimagerðu heimspeki, sem í þessu tilviki var ofureinföld:  ef hver gengur frá eftir sig er ekkert drasl í umferð.

En sjálfbærnin lét mig ekki í friði, hún þvældist stöðugt fyrir mér þannig að mér var ekki undankomu auðið, ég bókstaflega neyddist til að taka fyrirbærið föstum tökum.  Og þegar ég fór í alvöru að glíma við hugtakið fannst mér einhvern veginn að ég kannast svo vel við ýmislegt sem í því felst.  Þetta var svona tilfinning eins og maður fær einstöku sinnum þegar komið er á nýjan stað og finnst hálfpartinn að maður hafi verið þar áður.

Og mikið rétt þetta líkist helst lífi mínu þegar ég var barn og enn voru til hlutir sem þóttu einhvers virði án þess að fyrir þá hefði verið greitt með peningum. 

Við þekkjum það sem var, finnum það sem er, en vitum ekki hvað verður. Steingrímur Torsteinsson hafði rétt fyrir sér þegar hann orti:

Yfir flúðir auðnu og meins

elfur lífsins streymir,

sjaldan verður ósinn eins

og uppsprettuna dreymir.


Ég er fædd eftir miðja síðustu öld og því finnst mörgum lygilegt að ég skuli muna þá tíð að ekkert var rafmagnið.  Í minni heimasveit Hjaltastaðaþinghá á Héraði kom ekki samveiturafmagn fyrr en árið 1972 þegar farið var að virkja við Lagarfoss.  

Þó voru díselrafstöðvar komnar víða á bæjum og þegar ég var tíu ára var ein slík af Lister gerð sett upp heima hjá mér með tilheyrandi hávaða og reykjarmekki, en það var nú enginn að velta slíku fyrir sér í sveitinni í þá daga, enda mengun óþekkt hugtak, en gleðin mikil með ljósin, þægindin og súgþurrkunina. 
Ég var hrifnust af frystikistunni, því áður var það undir veðurfarinu komið hvort hægt var að búa til ís fyrir stórhátíðir. Ísgerðin fór þannig fram að saltað var í snjó og dunkunum með íshrærunni stungið í skaflinn og þannig var fryst. En með komu rafmagnsins var hægt að búa til ís þó hásumar væri. En það fór með ísinn eins og svo margt annað, þegar spennan og fyrirhöfnin minnkaði þá bragðast hann ekki nærri eins vel og áður. 
Þegar sonur minn fékk sér gaseldavél fannst mér eins og ég hrykki aftur um nokkra áratugi, því við elduðum við gas í sveitinni áður en við stukkum inn í nútíðina.

Hjá afa mínum og ömmu sem bjuggu í þeirri sömu sveit var eldað á gljákolavél, en til upphitunar var íleggjari, sem kynntur var með svarðarmó og þurrkuðu sauðataði ásamt ýmsu öðru sem til féll. Og nú velti ég því fyrir mér hvort gerilsneydda plastpokakynslóðin taki upp á því einhvern daginn að brúka sauðatað til upphitunar sem að sjálfsögðu yrði selt í dagstimpluðum neytendaumbúðum.

 Nú til dags er því þannig varið, að ef ég vil fara niður í flæðarmál, sem eru um það bil 200 – 300 metra frá útidyrunum heima hjá mér, og tína saman sprek sem úthafsstraumarnir hafa flutt upp að bæjardyrum og kveikja varðeld fyrir barnabörnin þarf ég strangt til tekið leyfi frá Heilbrigðiseftirliti Austurlands og eflaust einhverjum fleiri stofnunum vegna þess að varðeldurinn minn mengar jú andrúmsloftið. En þegar nágranni minn, sem býr í um það bil 100 metra fjarlægt frá áðurnefndum útidyrum, kveikir upp í kamínunni sinni með sprekum sem hafa verið söguð niður í útlöndum, samkvæmt fyrirfram ákveðnum staðli, og flutt til landsins með skipi í besta falli, þarf hann ekki leyfi frá einum né neinum enda hefur hann jú greitt fyrir sinn eldivið með peningum og brennt honum í þar til gerðru áhaldi sem líklega hefur verið flutt yfir hálfan hnöttinn.
Breyttir lífshættir leiða hugann að fleiru, lýðheilsustöð hefur nú komist að því, trúlega eftir áralangar rannsóknir, að það sem við matreiðum sjálf úr hráefninu, rétt eins og það kemur af skepnunni, er hollara en það sem búið er að tilreiða fyrirfram í neytendaumbúðir undir ströngu eftirliti og með tilheyrandi aukaefnum sem koma eiga í veg fyrir að allt sé orðið dragúldið löngu áður en dagstimpillinn rennur út. 

Það er mjög skiljanlegt að fólk sem kemur heim eftir langan vinnudag hafi annað að gera við tímann en pilla ristla og hakka kjöt í spergla. Þess vegna kaupum við bjúgu í matinn, bjúgu sem einhver hefur haft atvinnu af að hakka. Í sveitinni var samt allt fullt að forunninni matvörur, slátur og súrmatur var borðað árið um kring líka sperglar og hangikjöt og ég hef alltaf ætlað að prófa að sjóða niður steikt kjöt eins og þá var gert  en bara aldrei haft neinn tíma í þessi þrjátíu á sem ég hef verið húsmóðir.

 
 Svoleiðis kjöt var haft í matinn alveg til spari og ef gesti bar óvænt að garði, enda þægilegt að hella úr krukkunni beint í pottinn hita og hræra út á sósu.  Þegar þetta var hafði enginn heyrt um heilbrigðisskoðun á kjöti, gerilsneyðingu hvað þá matareitrun, en hreinlæti var í hávegum haft á hverjum bæ. Og í þá tíð  þótti það dyggð að fara vel með. 

Og er það ekki einmitt meginboðskapurinn í velferðaráætlun heimsins, að fara vel með? 

 Við gerð Staðardagskrár 21 fyrir Borgarfjarðarhrepp kom í ljós að lífsvenjur mínar og sveitunga minna voru ekki alveg til jafn mikillar fyrirmyndar og ég hafði haldið.

Það er nefnilega mjög auðvelt að falla í þá gryfju að finnast allt gott eins og það er og hefur verið. Og þó að ég telji það dyggð að una glaður við sitt og láta sér nægja það sem maður hefur, á það ekki að koma í veg fyrir að horft sé til framtíðar og kannaðir þeir möguleikar sem þar er að finna til aukinna lífsgæða. 

Við skulum þó gæta þess að vísdómur fortíðarinnar komist áfram til komandi kynslóða, það er jú okkar að sjá um að svo megi verða og til þess höfum við daginn í dag, hvað sem líður öllum tímaskori. Við þurfum að fræða nýjar kynslóðir um það sem miður hefur farið í umgengni okkar og þeirra sem á undan okkur nýttu jarðargæðin, þannig að þeir sem á eftir koma megi læra af mistökunum. Við skulum þó aldrei gleyma því að það er þeim sem á undan gengu sem við eigum að þakka velmegun okkar tíma.

Það er einn af kostum fámennra samfélaga að nándin er mikil. Því ætti að vera auðvelt  fyrir íbúana að breyta lífsháttum sínum til batnaðar þar sem þeir njóta til þess stuðnings hver frá öðrum. Og trúið mér, á Borgarfirði er full þörf á því ekkert síður en annars staðar. Ég lærði tíu boðorð í biblíusögunum þegar ég var barn, það ellefta bjó ég til sjálf: “Þú skalt ekki ganga það sem þú kemst á bíl.”

Á leiðinn frá Ríó til Borgarfjarðar hefur mér  oft orðið hugsað til hinna efnahagslegu þátta sjálfbærrar þróunnar. 
Það þykir afar ófínt á Íslandi að spara, og  flestir setja það í samband við nánasarhátt og auðvitað eru við engar nánasir, öll svona  rík, falleg og hamingjusöm, enda virðist manni að hagfræði heimsins snúist um það eitt að eyða um efni fram. Og látið er í það skína að undirstaða velmegunar og framgangs sé að framleiða meira. Ekki handa þeim sem þarfnast þess, nei heldur handa okkur hinum sem endalaust virðumst geta bætt við ímyndaðar þarfir okkar.
Fyrir nokkrum árum komu á markaðinn hér á landi mjög fallegir handmálaðir leirbollar og næstum hvar sem maður kom fékk maður kaffið úr þessum fallegu bollum. Sonur minn, (þessi með gaseldavélina) sem ég gaf að sjálfsögðu svona bolla, kallar þá lífshamingjubollana. Og kom það til af því að umræðan um þá var þannig, að maður gat haldið, að enginn gæti verið hamingjusamur nema eiga slíkan bolla.
Ég gæti svo vel hugsað mér að eiga svona bolla og finnst þeir reglulega flottir, og það að ég skuli ekki eiga þá nú þegar, er frekar um að kenna framtaksleysi mínu, og því að mér hættir dálítið til að sitja í sama farinu, en hinu að ég sé einhver eftirbátur annara í því að eyða um efni fram.

Svo finnst mér líka ágætt að hafa þá í bakhöndinni ef lífsleiðinn skyldi nú hellast yfir mig einhvern daginn, þá get ég bara farið og keypt mér bollaskrattana og orðið hamingjusamari en okkru sinni.  

Lífsháttum okkar tíma má í raun lýsa með einu orði, orðinu meira.  Við eigum að vita meira, kaupa meira og spara meira, vinna meira og eiga meira frí, éta meira og brenna meira , sofa meira og hafa meiri tíma með fjölskyldunni, ferðast meira og vera meira heima, skulda meira og leggja meira fyrir til elliáranna. Meðan við keppumst við þetta allt rennur lífið fram hjá, og einn daginn komumst við að því, að við höfum steingleymt að njóta þess meira að vera til, og þar sem rannsóknir hafa sýnt að afar litlar líkur eru til þess, að við komumst lifandi frá þessu lífi, er ef til vill ráðlegt að staldra við og njóta þess sem er og vera ekki svo upptekin af því að stjórna heiminum, landinu, sveitarfélögum og fyrirtækjum, að við missum stjórnina á okkur sjálfum, heimilunum okkar og þess hvers við þörfnumst raunverulega. Því án þess er hætt við að allt okkar strit sé til einskis. 

Ég hugsa stundum um þetta með Cheeriosið, ekki það að ég hafi eitthvað á móti Cheeriosi síður en svo.  Það er bara þannig að amma mín eldaði alltaf hafragraut á morgnana, hún setti haframjöl og vatn í pott og lét hann yfir það hólfið á gljákolavélinni sem minnst hitnaði, síðan fór hún út í fjós og mjólkaði, þegar hún kom til baka var morgunmaturinn tilbúinn. Þannig var það alla virka daga en á sunnudögum bar hún fram brauð og súkkulaði. Hafragrjónin og mjölið hennar ömmu ferðaðist um heiminn í léreftspokum, úr þeim saumaði amma lök.  

Ég gef mínu fólki líka hafragrjón í morgunmat, munurinn er aðeins sá að einhver kona í útlöndum vinnur við að matreiða þau fyrir mig, svo ég þarf bara að hella þeim á diskinn.  Minn morgunmatur er ekki fluttur um heiminn í léreftspoka.  Hann er í plastpoka næst sé, þá í þunnum pappakassa og síðan eru tólf saman í stórum  kassa. 

En ég læt mér það ekki nægja, nei, ég helli mínu Cheeriosi alltaf í sérstakan plastdall það er svo mikið þægilegra að hella úr honum á diskinn á morgnana heldur en pokanum sem Ceriosið kemur í. 

Já það er tímabært að horfa til framtíðar og læra af fortíðinni. Og ég held að það sé tímabært að íslensk heimili geri sér Staðardagskrá 21,velferðaráætlun til framtíðar. Vera má að slíkt plagg gæti hjálpað okkur við að koma böndum á ofneysluna. 

Ég held að mannskepnan sé bara nokkuð skynsöm þegar allt kemur til alls,  og hef því fulla trú á því að okkur takist að breyta hugsunarhætti okkar og þannig leggja okkar að mörkum til þess að draga úr sóun á sameiginlegum auðlindum jarðarinnar. Auðlindum sem allt mannkyn ætti að eiga sem jafnastan aðgang að. 

Stefnumörkun um sjálfbæra þróun í heimilisrekstri gæti fært okkur aukin lífsgæði, og þegar ég sé hvað S21 plaggið virðist ætla að virka vel hjá okkur á Borgarfirði eystra, þá finnst mér tilvalið að samskonar verkefni verði hleypt af stokkunum á íslenskum heimilum, því Ísland er heldur ekkert sérstaklega stórt í samfélagi þjóðanna. 

Og ég leyfi mér að fullyrða að sjálfbærnin felist fyrst og fremst í því 

að hver taki til eftir sig, og tileinki sér þá gullnu reglu að fara vel með.

Úr sveitalýsingu eftir Árna Gíslason í Höfn Borgarfirði eystra dáinn 1806 

Þá má líta þýfða móa,

þurra völlu, slétta flóa,

í landi þessu glansa og glóa

gullnar liljur, sveppir, ber;



fagur Borgarfjörður er

blómin víða glansa og glóa

með glampann laufa sinna;

sá er prýði sveita landsins hinna.

